
        
            
                
            
        

    
	БОГД ЧИНГИС ХААНЫ ИХ ЗАСАГ ХУУЛЬ

	 

	“Ардын боловсролын яамны хэвлэл” Улаанбаатар хотноо 1992 онд эрхлэн хэвлүүлсэн номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Богд Чингис хаан (1162 - 1227)

	"Бүх улсын доторх хулгайг цээрлүүлж худлыг мохоож үхүүлэх ёстойг үхүүлж, яллах ёстойг яллаж бай" гэж Шихихутугийг бүх улсын дээд заргач болгов"

	"Нийт улсын өмчийг хувааж заргыг шийтгэж, түүнийгээ "Хөх дэвтэрт" бичиж дэвтэрлэгтүн. Шихихутугийн надтай зөвлөж шийтгээд цагаан цаасан дээр хөх бичиг бичиж дэвтэрлэснийг ургийн урагт хүртэл үүрд хэн ч бүү өөрчилтүгэй"

	 

	Монголын нууц товчоо

	 

	
Өгөөдэй хаан (1186 -1241)

	"Чингис хаан эцгийн зовж байгуулсан улсыг бүү зовооё.

	Хөлийг нь хөсөр, гарыг нь газар тавиулж жаргуулъя.

	Хаан эцгийн бэлэн суурийг эзлээд иргэнийг үл зовоохыг эрхэм болгоно" 

	 

	Монголын нууц товчоо

	281 дүгээр зүйл

	 

	 


Оршил. Төрийн ёс түмний түшиг хэмээх сургаалын учир

	Төр төмбөгөр ёс ёмбогор хэмээдэг. Төргүй улс, ёсгүй төр гэж байдаггүй. Тэгээд ч монгол хүн төр ёсоо дээдлэн "Өндөр төрийн минь сүлд өршөө" "Төр минь түвшин түмэн олон нь жаргалантай байгаасай ” хэмээн залбирдаг. Тэгэхээр төр хэмээгч нь хатуу зөөлнийг хослуулсан энэрэнгүй ёсыг барих нь зүй. Мэргэдийн сургасан нь :

	Зөөлөн нь хатууг дийлж чадмуй. Буурай нь түрэмгийг дийлж чадмуй хэмээжээ. Зөөлөн хэмээгч эрдэм, хатуу хэмээгч хорлол. Буурай дор хүн тусалмуй. Хэцүү болбоос хүмүүн шогломуй. Зөөлөнийг хэрэглэх газар буй. Буурайг хэрэглэх газар буй. Түрэмгийг хэрэглэх газар буй. Энэ дөрвөн зүйлийг хавсарч зохихыг үзэн явбаас уг, эцэс сэрэгдэхгүйн тулд хүмүүн ухаж чадахгүй болмуй.

	Зөөлөн болон чадах, хатуу болон чадах болбоос түүний улс нэн өргөгдмүй. Буурай болон чадах, түрэмгий болон чадах болбоос түүний улс нэн илэрхийлмүй. Онц зөөлөн, онц буурай болбоос түүний улс эрхгүй мөлөгдмүй (мохоо болох). Ямагт хатуу, ямагт түрэмгий болбоос түүний улс эрхгүй мөхмүй хэмээжээ. Эд үгээ цагт энэ дөрвөн ёсыг саналтай за. Төрийг баригч дээдэс түмэн иргэн эдгээрийг эрх биш бодолтой.

	Энэрэнгүй сэтгэл хэмээгч өршөөлийн үүсгэл, биеийг олж, хүмүүнийг олох нь эрдмийн зам, хүмүүнийг нийгэм нь тэгш болгон, өөр өөрийн хирийг үл агуулахуй нь ёсны соёл. Эзнээс гарч сайд дор буулгахуйг зарлиг хэмээмүй. Тэмдэг мод цаасанд бичихүйг нь хууль хэмээмүй. Зарлиг алдагдваас хууль үл болмуй. Хууль болохгүй болбоос засаг тогтнохгүй. Засаг эс тогтновоос ёс нэвтрэхгүй. Ёс үл нэвтэрвээс гажуу сайд дийлмүй. Гажуу сайд дийлбээс эзний сүр эвдэрмүй. Ийм дор зарлиг, хууль, ёсыг эрхэмлэх нь чухаг. Нэгэнтэй буулгасан зарлигийг нэгэн хурамд хувиргах, тогтоосон хуулийг нэгэн агшинд өөрчлөх, нэвтрүүлсэн ёсыг зоргоор зөрчих нь засгийг доройтуулж, улсыг мөхөөмүй.

	Мянган газраас мэргэнийг аваар одохуй нь түүний бие хол, дүрсгүй ардыг ирүүлэхүй нь түүний зам ойр. Тиймийн тул гэгээн эзэн ойрхыг гээж, холыг авмуй. Нэгэн сайныг гээвээс хамаг сайн дордмуй. Нэгэн мууг сайшааваас олон муу эрэн ирмүй. Нэгэн цааз тэрслүү болбоос зуун цааз алдагдмуй. Нэгэн муу зарлагдваас зуун муу төрөгдмүй. Тийнхүү сайныг эевэргүү иргэнд хүртээх, муу харгис иргэнд тулгуулах болбоос цааз зарлагдах бөгөөд гаслан үгүй болмуй. Иймийн тул төрийн эзэн нь сайдыг шилэн, иргэнийг засаж, цаазыг барихуйд анхаарах нэгэн зүйл энэ болой.

	Төрийг засахад эрдэмтнийг хэрэглэх нь чухаг. Богд Чингис хаан гагцхүү эрдэмтнийг хэрэглэн чадсанаар Хөх монголын хэцүү алдрыг ертөнцийн наран ургахаас наран шингэх хүртэл галав дүүртэл үлдээсэн. Эрдэмтэн хэмээгч идтэн ард буюу. Идтэн ардыг хурааваас дайсны улс мөхмүй. Идтэн ард хэмээгч улсын эш, олон иргэн хэмээгч улсын үндэс, түүний эшийг авцгаах, түүний үндсийг хураах болбоос засаг зарлагдаж, гаслах нь үгүй болмуй.

	Цэрэг хэрэглэх нь чухал зүйл. Эрхэмлэн ёслохуйг хүндэтгэн тэжээхүйд буй. Түүнийг нэгэн цагт хэрэглэмүй. Эрхэмлэн ёсолбоос мэргэн эрдэмтэн ирмүй. Хүмүүнийг хэрэглэх ёс түшмэдийг эрхэмлэх болой. Журамт эрдэмтэн мэргэн түшмэлийг тэтгэвээс тэд амиа золин зүтгэмүй. Тушаасан хүмүүн мэргэн болбоос дайсны улс эмээмүй. Жанжин хэмээгч улс гэрийн амь. Жанжин нь дийлж чадваас улс гэр энх амар болмуй. Жанжин болсон хүмүүн эрдэмтнийг санах нь ундаасах адил болбоос оюунтай ард дагаж явмуй. Жанжин нь эрдэмтний хориглосныг нь ханшаар цохивоос идтэн ард тархмуй. Аргыг эс дагаваас бодлоготой эрдэмтэн урвамуй. Биесийг өргөвөөс доорд ардын зүтгэл буурмуй. Ховч дор итгэвээс олны санаа салмуй. Эд дор ховдог болбоос залхай ардыг цаазлан чадахгүй болмуй. Гэрийг санагалзваас түшмэл цэрэг ужид (самуун) болмуй. Жанжин оюунгүй болбоос бодлоготой эрдэмтэн зайлмуй. Жанжин баатаргүй болбоос түшмэл цэрэг улхайдхуй.

	Ийнхүү эрдэмтэн, жанжны ёсыг эртний мэргэд эрхэмлэн өгүүлсэн байна.

	Энэчлэн Богд Чингис хаан айлдсан нь : Улсын сүр ихээр мандаж дэлхий дахиныг сочоож чадсаны учир бол эрдэм чадалтай хүнийг сонгож хэрэглэх уран дэмийг олсонд буй. Хожим засаг явуулах ба цэрэг хэрэглэхэд эрдэмтэн мэргэдийг зоригтой сонгон хэрэглэхийн ухаж мэдвэл хаант улсын хөгжил мандал олон үе үргэлжлэх болмуй. Хааны орд бол манай удам төрлийн дотроос хамгийн өргөн дэлгэр мэдлэгийг олж сонговол зохимуй.

	Бас зүүнийг төвшитгөн, барууныг дайлж, чийргийг хамтатган, буурайг залгихын явцад нэр сүр мандан дэгжсэний чухал шалтгаан юу хэмээвээс эрдэмтэн чадвартныг сайтар сонгон хэрэглэж чадсанд буй.

	Мянган цэргийг олохуй дор хялбар, нэгэн жанжныг олохуй дор бэрх. Самуун улсыг цэргийн хүчээр тэгшитгэх, энх төрд бичгийн ухаанаар засах. Хэн өөрийгөө ариутгаж чадна, тэр харьяа газраа хулгайгаас хамгаалж чадна.

	Сайн эр хэмээгч зөвийг дагаж үнэнч туслан, бүтэх төр дор зүтгэж бүх улсыг засан чадваас түүнийг сая сайн эр хэмээмүй. Арван хүнийг захирч чадагсад мянга түмэн хүнийг захирч чадмуй. Өөрийн хэргийг захирч чадагсад төрийн хэргийг шийдвэрлэж чадах бөгөөд дайсныг сэргийлж улсаа хамгаалж чадмуй гэжээ. Түүнчлэн ардын зүйр цэцэн үгнээ "Заан хэдий том ч замын аяыг дагана, жанжин хэдий их ч олны аяыг дагана" хэмээжээ.

	Алба хүнд гувчуур будилаантай эрүү хор үзүүргүй болбоос иргэн харилцан хорлож салмуй. Үүнийг мөхөх улс хэмээмүй. Дотоод ховдог, гадуурх цээр, худал алдар хоосон нэр аван, хоорондыг нь барьж нүүр хийж, дээд доордыг баширлан биеэ чимэглэн, царайг төв болгоод эрхэм түшмэлийг аваачих болбоос үүнийг хулгайн үүсгэл хэмээмүй. Олон түшмэд хувийг барьж өөр өөрийн ханилсан ардыг давшуулан, залхай гажуу ардыг тэтгэн, өршөөлт мэргэдийг дарж унаад, хооронд нь тэсэргүүлэн (тэрслүүлж) гоёчийг хөхүүлж, адил зэргийн түшмэдийг харилцаа муушаах болбоос үүнийг самууны эх хэмээмүй.

	Түрэмгий угсаа муу ардыг хоргоож, тушаалгүй бөгөөтөл ихэмсэглэн, түүний сүр хүчнээс үл аюухан бэр үгүй болох, харилцан сүлбээлэн хишиг хүртээн, тушаалт ардын эрхийг булаан, доорд иргэнийг мөлжиж дарлахуйд улсын дотор түрхрэн гасалтал сайдууд дарж үл хэлэлцвээс үүнийг самууны үндэс хэмээмүй. Үе улиран зальхайлан явж, захирах түшмэлийг мэхлэн хуурч, орох гарахад завшилт эрж, эзнийг түгшүүрт хүргэх болбоос үүнийг улсын залхай хэмээмүй.

	Түшмэл, олон иргэн, цөөхөн эрхэм, доорд харилцан тэнцэлдээд түрэмгий буурай харилцан булаалдахуйг цаазлах арга олохгүй байсаар хэрэг бадарч эрдэмтэн сайд дор хүрвээс улс түүн дор хор олмуй. Сайныг сайшаавч дэвшүүлэхгүй, мууг жигшивч хөөхгүй, мэргэдийг дарж далдлаад, дүрсгүй нь тушаалд байх болбоос улс түүн дор хор олмуй. Сүрийг эзлэн биеийг болгоогоод, хөдлөх бүр олноос зөрчин, орох эсэхийг ухахгүй, хааш яаш сайшаагдахуйг эрин, ямагт бие дор эзэрхэн, хэрэг бүр гавьяа аван, эрхэм эрдэмтэй ардыг гүтгэж муушаан, буурай ардыг хуурч магтан, сайн мууг ялгахгүй, нийтээр хурах нь хоршоо болгон, явсан хэргийг саатасхийгээд, зарлал хуулийг зарлуулахгүй болтод, харгис засгийг үүсгэж, хуулийг эвдлэн хэвийг самууруулах бөгөөд төлөө эзэн нь амтай (аманцар) хүнийг хэрэглэвээс эрхгүй гашуун хорыг олмуй. Залхай чийрэг ард харилцан сайшаалцан эзний гэгээнийг далдлан хучмуй. Муушаах магтахыг цугаар үүсгэж, эзний цэцнийг чиглэрүүлэн бөглөмүй. Өөр өөрийн янаг ардыг дотнолон эзнийг баширламуй. Шударга сайдыг гээлгэмүй. Тиймийн тул эзэн өөрөө элдэв зүйлийн үгийг хянаваас түүний үүсгэлийг мэдмүй. Эзэн нь мэргэн багшийг залаар илгээх болбоос залхай ард зайлмуй. Эзэн сурвалжит өтгөс ард дор тушаах болбоос түмэн улс сая засагдмуй. Хүмүүний сэтгэлийг алдахгүй болбоос эрдэм сая тэлэн бялхмуй.

	Энэ мэт эртний мэргэдийн айлдсан төр ёсны тухай сургаал арвин буй.

	Эзэн бологсод доорх ёсыг эрхэмлэхийг Чингис богд сургаал болгожээ.

	 

	Хүмүүний эзэн бологчид өөрийн буруугаа хяна.

	Хүмүүний сайд бологчид өөрийн эрхмээ бод.

	Хүмүүний эцэг бологчид өөрийн хөвүүний хэргийг нь үз.

	Хүмүүний хөвүүн бологчид өөрийн хичээлээ сана.

	Хүмүүний нөхөр бологчид өөрийн явдлаа шинж.

	Хүмүүний түшмэл бологчид өөрийн зүтгэл бүтсэн дороо химээ.

	 

	Төрийн эзэн цэцэн болбоос.

	Төрүүлсэн эцэг эх бүтэн болбоос

	Төрсөн ах дүү бүрэн болбоос

	Төр ёсыг мэдэгч түшмэд болбоос

	Түрэмгий дайсныг дарагч цэрэг болбоос

	Төв анх учирсан гэргий ба хөвүүн үр мэт болбоос

	Түшмэл эрхэст тэнгэр ивээх болбоос

	Төвшин их жаргалан тэр буй.

	Хаан хүн жаргахдаа 

	Төрийнхөө сайнд жаргаюу

	Харц хүн жаргахдаа

	Хааныхаа сайнд жаргаюу

	Хаалга гэрт суусан

	Хатан хүн жаргахдаа

	Эд юүгээн сайнд жаргаюу

	Хамаг бүгд жаргахдаа

	Эв эеийнхээ сайнд жаргамуй за.

	Хаан хүний явдал гэвээс үс хялгасны төдий хуурмаггүй, үг бүр үнэн болбоос тэр сая хааны явдал... Эрх сүр, өршөөл хишиггүй бөгөөс хэдий хаан болох боловч боол болой. Хаан хэмээгч ерийн зэрэг хэргэмийн адил дураар халж үл болох. Хаан хэмээгчийг онц үнэн хаан хүмүүн сая суух. Хүмүүн бүхэн хаан болж үл болмуй. Үнэн хаан хэмээх нэр өргөлгүйгээр, ердөө олны сэтгэл хаан мэт үзмүй. Үүнийг сая хаан хэмээмүй. Хуурмаг янз, гадаад дүрээр үл болмуй. Хаан бус бөгөөд хааны явдлаар явбаас тэр сая амттай. Хэрвээ хаан болоод одоо хааны явдлыг алдваас хаан болж юу хиймүй.

	Эзэн хаан архинд автвал төр бүрнээ алдмуй.

	Сайд түшмэд архинд автвал засаг дүрэм саармуй.

	Хөтөч иргэд архинд автвал хүнд ялд унамуй.

	Есөн эрдэнэ хэмээх эр хүний есөн эрдэм буюу есөн эрдэм аль буй хэмээвээс тэргүүн дор бусдын зовлонг бие дор эргэцүүлэх.

	хоёрт - буруу тэргүүтээр хэрхэв ч үл явах, 

	гуравт - булт хүмүүнийг өргөн хүндэлж хичээнгүйлэх.

	дөрөвт - бодох, шинжих бодлого ухааныг нарийвчлах, 

	тавд - буцах булгихыг үхэв ч үл үйлдэх, 

	зургаад - бузар ужид дор согтууран үл живэх. 

	долоод - бусдын эд дор ховдоглон үл горилох, 

	наймд - буруугаа эгүүлэн ичих эмээхийг мэдэх.

	есөд - бусцрыг засахуй дор зориг үл шантрах, энэ есүүлийг магад бүртгэн чадваас үүнийг сая ачлалтай хөвүүн, баатар эр хэмээмүй гэжээ.

	Ийнхүү Монголын төр ёсны элдэв судар шастираас хирээр шүүрдэн, басхүү мянган жил үл мартагдан өдгөө хүрч ирсэн, цагийг эзэлсэн Монгол төр ёсны дээд бичиг Богд Чингис хааны "Их засаг" хуулийн заалтыг олон сургаалаас эвлүүлсэн эрдэмтдийн бүтээлийг эмхэтгэн уншигч танаа толилуулж байна.

	Бидний монголчууд өнгөт хорвоогийн жам, хүмүүн төрөлхтний цаг түүхийн хувирлаар өөрийн улс юугаан цогцлуулсан баатарлаг, ухаант өвгөдийнхөө замналаар Улсын Хуралдайг (парламент) байгуулаад төр иргэний явдлыг засах цэц хуулийг арвинаар боловсруулан бүхийд хууль мэдэгчин эгэл ардаас авхуулаад цааз найруулагч түшмэд хүртэл хэцүү өтгөсийн зарлиг хуулийг саналтай за.

	Хууль хэмээгчийг хэн хүн хий зүүдээр зохиодог бус ертөнцийн мянган хэрэг түмэн үнэнээс төрөгдсөн бодит явдлыг хэлэлцэн тунгааж тогтсоноо "зарлиг хууль" хэмээн нэрийдэж төрийг засах төв ухааны оньс болгодог гэлцэнэ.

	Иймийн тул удамт монголын уламт (уламжлалт) хууль цааз нь эдүгээ улирсан мэт санагдавч дөрвөн цагийн өнгө, мал тэжээврийн аясаар хангай говийн нутагт ус бэлчээрийг шүтэн нүүдэллэн аж төрж, хүний нийгмийн хөгжлийн олон үе шатыг туулан нүүдэл зүйн соёл иргэншил, бурхны шашинтны ёсыг бадруулан, бас ч орчин цагийн соёлын шимээс хүртсэн монгол түмний язгуур сурталд үнэхээр таацах узууртай билээ.

	Энэ учраар Монгол улсын гэх хуулийг санаачлахуйд эсгий туургатны ажин төрөл хийгээд монгол ёс заншлыг эрх биш харгалзан үзэхэд хэрэг тус болуужин хэмээж” Монголын төрт ёс, хууль цаазын уламжлалт өв нэрт цуврал бичгийн дээжийг толилуулахаар зорьж байгаагаа мэдэгдсүгэй.

	Хүн бүхнээ чих дэлссэн авч тэр болгон төдийлөн салхи бага оруулсан "Их засаг” хуулийг энд нээн үзүүлэв.

	Сайн үйлс, шударга ёс машид дэлгэртүгэй.

	Х. Нямбуу. 1992.12.16

	 


ХҮНДЛЭХИЙН ДЭРГЭД ХӨХ МОНГОЛ УЛСЫН ДАЛАЙ ИХ ЭЗЭН ХИАД ЯСТ БОРЖИГИД ОВОГТ ТЭМҮҮЖИН - БОГД ЧИНГИС ХААНЫ ЗАРЛИГ "ХӨХ ДЭВТЭРТ " БИЧСЭН "ИХ ЗАСАГ” ХУУЛЬ ЭНЭ БОЛОЙ

	НЭГ. Чингис хааны зарлиг

	 

	1. Их Монгол улсын шинж чанар: Их Монгол улс болбоос ертөнц дэлхийн олон улсын нэгэн нь бус Харин цогцлон байгуулсан бүх дэлхийн эзэнт улс мөн билээ.

	2. Чингис хааны эрх мэдэл нь: "Өөрийн төрөөр Этүгэний дээр эндээс бус дээр хүчит эс болговой чи. Миний дээр малгай минь буй за”, Хэн ч атугай хэрвээ оморхон (омгорхон) самуурч, олон хаадын сонгуульгүйгээр өөрийн эр сүрд түшиглэн хаан суусан байвал түүнийг өчүүхэн ч хайр найргүй үгүй хиймүй. Хаан суусан нь гагцхүү хан буюу хаан хэмээх цолыг хүлээн авч, үүнээс гадна бусад цолоор албан бичигт үл бичнэ. Хааны хөвүүн ах ба дүү нарыг нүүрэн дээр нь буюу ар талд нь ч багын нэрээр дууддаг заншилтай. Ингэх нь эгэл ардад тохирохоор үл барам эрхэм хүнд ч тохирдог ажгуу.

	3. Чингис хаан эхэд хөвүүнд, дүү нартаа өмч иргэн хувааж өгсөн ба хавсрагч ноёд томилоон зарлигууд.

	4. Чингис хаан, хаан ордон оо байгуулж, ноёд түшмэдээ томилоон ба улсын засаг захиргааны түмэн, мянган, зуун, арваны ноёдыг томилсон зарлигууд, 

	5. Чингис хааны улсын гавьяа зүтгэлтэнд соёрхсон зарлигууд.

	6. Чингис хааны хишигтэн цэргээ байгуулсан зарлигууд, 

	7. Чингис хааны Сартуул иргэнд морилоход гуравдугаар хөвүүн Өгөөдэйгөө хаан орны залгамжлагч болгосон зарлиг.

	8. Чингис хааны гадаад явдлын бодлогууд: Хэрвээ сайн дураар бууж өгвөөс дайсан этгээдийн ард иргэдийг хядахаас хэлтрүүлье гэж болзоно. Хэрвээ бусад ард үндэстэн бууж өгөхгүй болбоос тэд нарын эвсэн найрамдахыг бүү зөвшөөртүгэй.

	9. Элчийн тухай зарлигууд : Их Монгол улсаас томилсон элчинд халдаж үл болмуй. Эзэн хааны ямар ч элчийг хэчнээн тоогоор томилон явуулсан ч хамаагүй, тэд нарт эрх биш өчүүхэн ч осолдолгүйгээр тэрэг унаа, хоол хүнсийг нь бэлтгэн хангаж байтугай. Мөн албан тушаалтан хийгээд элчин нь аль газраас ирсэн ч эс ялган нэгэн журмын тэрэг унаа, хоол хүнсээр хангаж байх хэрэгтэй.

	Хаадын элчин хаа газар томилогдон явсан ч атугай, албат харьяат бусад хүн бүхэн цөм тэрэг унаа, хоол хүнсээр хангаж байхын хамт тэрэг унаа арчлагч ба элчдэд үйлчлэгч хүмүүсийг ямар ч үг дуугүйгээр гаргаж өгтүгэй. Ноёд бүхэн хамгийн өндөр зэргийн цэргийн ерөнхий захирагч ноён ч гэсэн эрх биш хааны томилсон тусгай элч (өнөө элчийн байр зэрэг нь түүнээс дор болов ч) түүнд алах ялын шийтгэл хэрэгжүүлбэл өчүүхэн ч үл эсэргүүцэн хүлээж авагтун.

	10. Улсын доторх өртөө зам байгуулсан тухай зарлиг: Өртөөний морь унаа, тэжээл будаа, идээн ундаан зэрэг аливаа хэрэглэх юмыг түмтээр хуваарилан даалгасан бөгөөд нэг өртөөний хэрэглэх юм бүхнийг хоёр түмтээр хамтад нь хангуулагтун. Өртөөнд жил бүр нэг удаа байцаалт хийж, эд унаа нь дутуу байвал эрх биш ард иргэдээс гүйцэтгэн нөхвөрлөтүгэй.

	11. Арилжаа наймааны тухай зарлиг: Олон худалдаачийн эл хотод ба аян замд харш саадгүй явуулж, тэдэнд амар тайван, баяр цэнгэлийг эдлүүлтүгэй.

	12. Сүм хийд ба шашин суртахууны тухай зарлиг : Сүм хийд ба шашин суртахууны үйлчдийг хүндэтгэж аливаа татвараас хэлтрүүлэгтүн. Харин хуурмаг шашин үйлдэгчийг олж мэдвээс даруй алтугай. Аль нэгэн шашин суртахуунд онц эрх бүү олготугай.

	13. Аливаа гувчуурын тухай зарлиг: Олон хаад нь эрх биш Эзэн Хаандаа гүү өргөж. нэг, хоёр, гурван жилээр ч гэсэн гүү бариулж цэгээ авхуулагтун. Олон хаадын албат нар нь ч мөн нэгэн адил өөрийн эзэн ноёддоо гүү барьж өгтүгэй. Бүх Монголын ард иргэд нь жил бүр өөрийн үхэр хонь, эд эрдэнэ, морь унаа, цагаан идээ, ноосон нэхмэлийн хувцас эдлэл зэрэг бэлгийг хааддаа өргөн барьтугай.

	Тэд нар эл зүйлийн түрээс албыг дааж, гувчуур, зүйл бүрийн гааль, аяны шийтгэлээс өртөө замд ханган өгөх унаа морь ба хоол хүнс зэрэг хуваарилан даалгасан аливаа юмыг тушаагтун. Хатан ба хаад нь албат иргэдийнхээ эд хөрөнгийг дураараа авч хэрэглэж болно. Юу авах дуртай бол түүнийг авч, хэчнээнийг авах дуртай бол төчнөөнийг авч болохоор үл барам, тэд нарын өөрсдийн бие нь хүртэл цөм эзэн Хатан болон олон хаадад бүрмөсөн санаан таваар нь захирагдана.

	Цэргийн аянд мордоогүй иргэд эрх биш жилийн тогтоосон улиралд олон өдрийн албаны барилгын ажил эсхүл улсдаа бага сага мод шорооны ажил хийхийн хамт долоо хоногт нэг өдөр хатандаа алба хаатугай. Хаандаа алба хаахад хүн бүрийн ажил нь адил тэгш байж, эд хөрөнгө буюу чухал байр суурийн хувьд зөрөө ялгал байх ёсгүй.

	Цэргүүд аян дайнаас буцаж ирсний дараа хаандаа элдэв зүйлийн аж хөдөлмөрийн алба хаах ёстой бөгөөд тэд нар эрх биш эдгээр албыг заавал биелүүлэх хэрэгтэй.

	Монголчууд жилийн эхэнд өөрийн охидоо хаанд хүргэж, хатан ба хаад нарт сонгуулж автугай. Хэзээ хаа болсон ч атугай, хатан зарлиг болсон л байвал тэд нарыг дайн байлдаанд мордуулах буюу эсхүл тэд нарыг амь өрссөн хэрэг алин ч болтугай, тэд нар өчүүхэн ч зөрчихгүй дагаж гүйцэтгэгтүн. Дайн байлдаанд хөгшид хүүхэд, эрхэм доорд гэж ялгахгүй цөм шадар цэрэг, хорчин, жадчин болж, байдлын хэрэгцээгээр урагшлан тэмцэж дайсантай байлдагтун.

	Хэзээ ч болов ч дайсныг эсэргүүцэх ба урвалтыг дарах үүрэг ирмэгц арван найман зэвсгээс туг далбаа, зүү хадаас, таталга дээс, морь унаа хийгээд илжиг тэмээ зэрэг ачааны амьтанд хүртэл зүйл бүрийн хэрэгсэл юмыг татварлан авч даалгасан хувийг нь хангаж өгтүгэй. Байцаан үзэх өдөрт цэргийн бэлтгэлээ жагсаан үзүүлэгтүн. Хэрвээ жаахан ч гэсэн дутуу байваас даргыг нь чангаар шийтгэтүгэй. 

	14. Цэрэг морь засаг захиргааны тухай зарлигууд: Түмэн, мянган, зуутын ноёд жилийн эхэн, адаг хоёрт Хаанд бараалхаж түүнээс юу сургахыг сонсож харьяат цэргүүдээ захирагтун. Тэгэхгүйгээр гэртээ суусан хүн өлөнд харвасан сум, усанд хаягдсан чулуу адил тул тийм хүнээр цэрэг иргэнийг бүү захируулагтун болохгүй.

	Хэн өөрийн гэрийн аж байдлыг сайн зохиож чадвал түүгээр мянган, түмнийг захируулж болно. Хэн өөрийгөө ариутгаж чадвал тэр харьяат газрын хулгайгаас хамгаалж чадна.

	Аливаа ноён өөрийн арваныг захирч эс чадвал түүнийг эхнэр хүүхдийн хамт гэмтэн болгож, арваны дотроос хэн чадахыг сонгож ноён талбитугай.

	Түмэт мянгат, зуутын ноёд нэг адил.

	Цэргийг захирах ноён ба цэргүүд байлдаанд орохдоо тус бүрийн нэр алдар ба цэргийн цол тэмдгээ тогтоогтун. Энэ нь авд гарахдаа өөрийн алдар цолоо тогтоодогтой нэгэн адил.

	Цэргийн ноён аливаа хэрэгт болгоомжтой байгтун. Аян замд цэргүүд ба хүлэг унааны зовж зүдрэх, өлсөж ундаасахыг хэрсүүлж явагтун. Цэргийн ноёд нь худалдаалах мэргэжилтэй байдгийн адил багачууд хүүхдийг сум харвах, морь унахад сургаж, улмаар эрэлхэг зоригт баатрууд болговол зохино. Түмэн, Мянган, Зууны ноёд өөрийн цэргийг хэзээд журамтай, бэлэн байлгаж, хэзээ зарлиг бууж ирмэгц шөнө ч атугай морио унаж сааталгүй явцгаа.

	Захиран тушаагч довтлон байлдахын урьд өөрсдийн биеэр цэрэг ба зэр зэвсгийг нүдээр үзэж магадлан, цэргүүдийн зүү утсыг хүртэл шалгаж хэнд юу дутагдсаныг нийлүүлж өгтүгэй.

	Ерийн цагт цэргүүд ард иргэдийн дунд байхдаа тугал шиг намуун даруу аян дайнд дайсныг довтлохдоо өлссөн идэлгэн шувуу амьтныг барих мэт байгтун.

	Эмэгтэйчүүд нь эрчүүдээ тулалдаанд ороход тэдний ажил үүргийг гүйцэтгэж бай.

	Монголчууд өтгөсийг хүндэтгэх, ядуучуудыг туслах, цэцэн мэргэд ба далдлагч эрдэмтдийг хүндлэгтүн. Монголчууд, нэгдүгээрт нь харилцан хайрлах, хоёрдугаарт нь үл дарлан бузардах, үл хулгайлах, дээрэмдэн хуурмагаар гэрчлэх, хэнийг ч бүү илчлэн худалдагтун.

	Хүнд залагдаагүй атлаа хүний түрүүнд хоол идэж болохгүй. Хоол идэхэд бусдаас илүү бүү идэгтүн.

	Бус хүнээс өгсөн махыг өгөгсөд нь идэхээс өмнө урьдаар идэж үл болно. Мах өгөгсөд нь хэрвээ ноён хүн болбоос мах хүлээн авагчид нь даруй олзлогсод болой.

	Анд нөхөр нь хоол идэхийн урьд иргэдийг цадтал идэхийг хориглоно.

	Зочид ирвээс зочдыг дайлахаас өмнө урьдаар хоол идэж болохгүй. Өлсгөлөн хүний газраар өнгөрөхөд мориноос буух хэрэгтэй. Тус хүн зөвшөөрөхөөс өмнө даруй идэш өгөх хэрэгтэй. Аян замд аялагчтай нөхөр болох гэж хүсвээс хамтаар хоол идэж байгаа хүмүүс татгалзаж болохгүй.

	Хөрс шороог алдаж, өвс бэлчээрийг хохируулахыг хориглоно. Зам зуур хүний гээгдлийг авч үл болно. Морины тэргүүнийг ташуурдаж болохгүй. Усанд живүүлэх буюу үнсэнд нуун далдлахыг хориглоно.

	Хавар зун хоёр улиралд өдрөөр усанд орох, гол мөрөнд гараа угаах, алт мөнгөн саваар ус татах, хээр талд хувиас угаан эдлэх буюу хатаахыг хориглоно.

	Гал ширээ болон сав хэрэгслийн дээгүүр алхах буюу үүд босгыг гишгэхийг цээрлэнэ.

	 

	ХОЁР. Чингис хааны засаг

	 

	1. Цэрэг морь аян дайн хийж байхад хэрвээ нэгэн арванаас нэг хүн, хоёр хүн, гурван хүн буюу эсхүл нэм олон хүн оргож боссон байвал эдгээр хүмүүсийг бултаар нь шийтгэтүгэй.

	2 Хэрвээ нэгэн арваныхан бүгдээрээ оргож босоод бусад арваныхан оргож боссон байвал тэр арваныхныг бултаар нь алж шийтгэтүгэй.

	3. Хэрвээ тэд нарын бүх цэргийнхэн бүгдээр ухаараагүй байхад оргож зугтагсад гарвал цөм алж шийтгэтүгэй.

	4. Хэрвээ нэг хүн, хоёр хүн буюу эсхүл нэн олон хүн баатарлагаар дайрч орсон байтал арваныхан нь нийтээр дийлж чадаагүй бол эдгээр хүмүүсийг цаазалтугай.

	5. Хэрвээ арванаас нь нэг хүн буюу эсхүл нэн олон хүн олзлогдсон байхад нь үлдсэн хань нөхөд нь тэд нарыг үзэж тэтгэсэнгүй болбоос эдгээр хүмүүсийг мөн алах ялаар шийтгэтүгэй.

	6. Дайсан хүнийг дарваас олзонд бүү байя

	Даран барваас гэр олз бидний буй за. Хуваалдана за бид.

	Нөхөр хүнээ няцаагдваас түрүүний довтолсон газартаа эгээрье (эгэгтүн).

	Түрүүний довтолгоо эс эгээрсэн үнийг мөхрүүлье (мөхөөе)

	7. Тулалдаанд дайран орох буюу эсхүл гэдрэг ухрах хүмүүс ачаалсан эд хэрэгсэл нум сум буюу аливаа юмаа гээж орхисон байвал түүний хойно явагсад нь мориноосоо бууж түүж уг эзэнд нь буцааж өгөгтүн. Эс тийм болбоос алах ялаар шийтгэтүгэй.

	8. Ав хоморго хийхэд ан гөрөөсийг бүслүүрээс дутаалгасан эндэгдэл гаргаваас эндэгдлийн шалтгааныг нарийн нягтаар байцааж мянганы ноён, зууны ноён ба аравтын ноёныг бэрээдэгтүн. Заримдаа алах ялаар шийтгэтүгэй. Жишээлж хэлбээс цэргүүд хэрвээ дутаасан замаар явалгүй харин урьд хожид буруу замаар явбаас даруй түүнийг үл уучлан хүнд шийтгэл өгч яллагтун.

	9. Ард иргэд зөвхөн тогтоосон мянган зуун буюу арваны дотор аж амьдрах хэрэгтэй. Бусад нэгжид шилжих буюу бус орон нутагт оргож өмөөрөл эрж болохгүй. Өнөө засгийг эзэргүүнвээс шилжин явагсдыг цэргүүдийн нүдний өмнө цавчигтун. Оргуулан хураасан хүнийг ч чангаар шийтгэгтүн.

	10. Хэрвээ манай ургийн дотроос өнөө батлагдсан засгийг анх удаа зөрчвөөс үгээр сургагтун. Хоёр удаа зөрчвөөс билгээр шийтгэгтүн. Гурван удаа зөрчвөөс Баргужин төхөмийн алс газарт цөлж явуулагтун. Хэрвээ тэнд очоод болгоомжтой болж эс засарваас тав тушаагаа бэхэлж гянданд оруулж хоригтун. Хэрвээ гяндангаас гарч ирээд хүн болохын үйл баримжааг сурч эс чадваас бүх ургаараа хуралдаж цаазлагтун.

	11. Хаандаа тус хүргэсэн аранг ардын уруг нь хүртэл мөнхрүүлэгтүн.

	12. (Тэд нар) Ямар нэгэн хүн тэднийг дэвсгэр дээр булаан дээрэмдсэн буюу илээр хулгайлж байхыг олж мэдсэн байвал түүнийг огт тавилгүй алтугай.

	13. Хэн нэгэн хүн улсын нууцыг задруулсан буюу ялангуяа тэд нарын дайн байлдаан хийх гэж байгаа цагт ингэсэн болбол тэр хүний бөгсөн дээр нь зуун удаа хүчтэй шийдэмдэж гэсгэгтүн.

	14. Хулгайлагдсан морийг хэнээс олдвоос уул эзэнд нь адил зүсний есөн морины хамт өг. Хэрвээ торгуулийн морьдыг өгөх хөрөнгөгүй бол оронд нь үр хүүхдийг нь ав. Үр хүүхэдгүй бол хонь адил ал.

	15. Хуурамч элчин, өөрөөр хэлбэл ямар нэгэн хүний төлөөлөгч буюу элчин сайд биш бөгөөтөл өөрийгөө элч гэж жуулчлагсадгүй олж мэдсээр мөн алж шийтгэгтүн.

	16. Илбэчдэд ял тулгана. Учир нь илбэ шид бол ер нь чөтгөр шулмын ов мэх мөн.

	17. Хэн худал хэлж заль мэх гаргах буюу хүний байдлыг тагнах, хэрэлдсэн хоёр хүний аль нэгнийг өмгөөлбөөс нэгэн адил цаазалтугай.

	18. Аливаа хүн оргосон боол, олзны хүнийг бариад эзэнд өгөхгүй бол олзны хүнийг цаазлагтун.

	19. Олзлогдсон хүнд олзолсон хүний зөвшөөрөлгүйгээр хоол хувцас өгсөн хүнийг цаазлагтун.

	20. Хоол идээд хахсан хүнийг чирч гаргаад шийтгэгтүн.

	21. Цэргийн ноёны босгон дээр гишгэсэн хүнийг мөн цаазлагтун.

	22. Хэн бусадтай самууран явалдваас эхнэртэй эсэхийг ялгаварлахгүйгээр цаазлагтун. Илээр садарлан явалдаж байгаагаа мэдэгдсэн эрэгтэй эмэгтэйг цаазаар автугай. Бяцхан хүүхэд ямар нэгэн хүнтэй самууран садар явж байвал эрэгтэй эмэгтэй хоёулыг цаазаар автугай.

	23. Хэн адгуус малтай явалдвал цаазлагтун.

	24. Хэн усанд ба үнсэнд шээвэл цаазлагтун.

	25. Хэн мал нядалж идэхийг хүсвээс хөлийг боож, гэдсийг нь хагалаад зүрхийг базаж ал. Хэрвээ лалын адил хоолойг нь огтлон албал өөрийнх нь хоолойг огтол.

	26. Хэн дамын худалдаа хийж гурван удаа алдвал цаазална.

	27. Хүмүүс хувцсаа элэгдэж дуустал угааж цэвэрлэж болохгүй. Юмыг бузар гэж битгий хэл. Юм болбоос цөм цэвэр тул ариун бузар хэмээн ялгаварлаж болохгүй.

	Галд хутга дүрэх буюу тогооны дотроос хутгаар мах авах, галын хажууд сүхээр түлээ хагалж үл болно. Газар дээр сүү буюу бусад идээ ундааны зүйл асгаж болохгүй, тэрчлэн хотон дотор шээхийг цээрлэтүгэй. Энэ бүгдийг зөрчвөл даруй цаазлагтун.

	28. Гал алдах, түймэр гаргаваас гэр хотлоор нь цаазаар автугай.

	 

	ГУРАВ. Чингис хааны билиг 

	 

	1. Аливаа нэгэн үндэстний хөвүүн нь эцгийнхээ сургамжийг журамлан дагахгүй, дүү нар нь ахынхаа үгийг ооноохгүй, эр нь эмээ сэжиглэж, эм нь эрээ гүжирлэж, хадам эцэг нь хүү бэрээ муулж, хүү бэр нь хадам эцгээ хүндэтгэхгүй, ахмад нь багачуудаа үл хамгаалж, багачууд нь ахмадын сургамжийг хүлээн авахгүй, ноёд түшмэд нь боол зарцаа найдаад дотно бус хүмүүстэй холдож, баян хүн нь ядуучууддаа туслахгүй мөртөө ёсны засгийг хөнгөвчлөх, жич өчих ёсыг үл мэдэхийн тулд улсын төр баригчдын дайсан өшөөтөн болбоос, иймэрхүү үндэстний нутаг сууц дээрх нар нь хулгайч, худал хэлэгч болон зүйл бүрийн мэхлэгчдээр халхлагдахад хүрмүй. Өөрөөр хэлбээс тэд нарыг дээрэмдэхэд, морь унаа, адуун сүргүүд нь тайван тогтуун байж чадахгүй болж, аян дайнд мордохдоо тэд нарын унасан хошууч морьд нь үхэн зүдрээд тонгорч үхэх, ялзрах, ор мөргүй болж мэдмүй.

	2. Миний ургийн эрхтэн багачууд болон ноёд засаг зарлигийг маань чанга журамлан сахихгүй болбоос улс төрийн явдлууд тэр доороо гуйвах буюу зогсоход хүрмүй.

	3. Морьд тарга хүчтэй байхад түргэн давхиж чадваас ерийн таргатай буюу туранхай байхад, бас түргэн давхиж чадваас даруй өрлөг сайн морь хэмээн тооцогдмуй. Гагцхүү өмнө гурван байдлын нэгэнд түргэн давхиж чаддаг л юм бол өрлөгт тооцогдохгүй.

	4. Ухаан чадал хосолсон хүнээр цэрэг захируулмуй. Цовоо идэрхэг шаламгай хүнээр эд агуурсыг сахиулмуй. Бядуу хүнд ташуур өгч түүнээр мал сүрэг хариулуулмуй. Хэрвээ энэ ёс дүрмийг минь сахиж чадваас таван зуун он, мянган он, түмэн он хүртэл өнө үүрд мөнх тэнгэрийн ивээлийг олоод хан хурмаст түүнийг ивээн өршөөж, хүн төрөлхтөн түүнийг магтан ерөөж хаан оронд удаан жил сууж орчлонгийн буй бүхий жаргаланг бүрмөсөн эдэлж чадмуй.

	5. Согтуу хүн сохор шиг болоод юуг ч үзэхгүй болой. Бас дүлий шиг болоод түүнийг дуудваас олж сонсохгүй болой. Бас хэлгүй шиг болоод түүнтэй хэлэлцвээс хариулж чадахгүй болдог болой.

	Согтуу хүн яг л үхэх гэж байгаа хүнтэй адилаар босож сууя гэж бодвоос харин дийлэхгүй болоод минчүүрч мэлрээд толгой тархи нь гэмтсэн хүнтэй адил болдог болой.

	Архи ууваас өчүүхэн ч ашиг тусгүй, харин оюун билиг, эрэлхэг баатарлагийг үл нэмэгдүүлдэг бөгөөд сайн үйл болон эрхэм суртлыг ч үл үүсгэдэг билээ. Согтуу хүн зөвхөн муу яршиг татаж, хүн алах ба хэрэлддэг билээ. Архи гэсэн юм болбоос хүний мэдлэг мэргэжлийг алдуулж хүний өөдлөх замыг ба ажил ахуйд харш саад болж, хүний гэгээн тодорхой арга замыг алдуулж, хүний идээн хэрэгслийг галд буюу усанд орхиулдаг билээ.

	Улсын хаан архинд орвоос их төрөө эхэлж чадахгүй болж билиг ба чухал ёсоо нийтэлж тунхаглаж чадахгүй болмуй.

	Ноён хүн архинд орвоос арван, зуун, мянганаа захирч чадахгүй болмуй.

	Хишигтэн цэрэг архинд орвоос даруй хүндээр жанчигдахад хүрмүй

	Харц хүү архинд орвоос даруй агт морь, мал сүргээ бүрмөсөн алдаад гуйранч болмуй.

	Түшмэл хүн архинд орвоос хувь заяа нь түүнийг тасралтгүй тарчилган зовоож, сэтгэлийн зовнилд оруулмуй.

	Архи гэсэн юм болбоос сайн муу бусад энэрэнгүй харгис алиныг ч гэсэн цөм минчүүрүүлэн согтоодог болой.

	Архи гэсэн юм болбоос гарыг минчүүрүүлдэг болохоор гарын эд юм барих чадвар ба хөдөлгөөний дүй дэмийг алдуулдаг болой.

	Архи гэсэн юм болбоос хөлийг хөдөлж чадахгүй болгодог болой.

	Архи гэсэн юм болбоос зүрх толгойг минчүүрүүлдэг болохоор толгой тархийг бүрэн төгөлдрөөр бодолхийлж чадахгүй болгодог. Үүний улмаас хүний буй бүхий ой билгийг боогдуулдаг болой.

	Хэрвээ архийг хориглон зогсоож чадахгүй болбоос нэг хүн сарын дотор гурван удаа ууваас зохимуй.

	Гурван удааг хэтрүүлбэл даруй дээр өгүүлсэн алдаа бурууг гаргамуй.

	Хэрвээ зөвхөн хоёр удаа ууваас буруугүй. Нэгэлгэн (нэгээхэн) удаа ууваас түүнийг улмаар сайшаах хэрэгтэй.

	Хэрвээ тэр ерөөс архи уудаггүй бөгөөс хамгийн сайн болно. Гэвч иймэрхүү архи уудаггүй хүнийг хаанаас олох вэ. Хэрвээ ийм хүнийг эрэн олбоос түүнийг хүндэтгэх мөртөө чухал тушаал үзүүлэх хэрэгтэй.

	 

	
Төгсгөлийн өгүүлэл

	Богд Чингис хаан Далай их Монгол улсыг байгуулангаа үйлдсэн олон гайхамшгийн нэгэн нь даяар олны дагаж мөрдөх хас төрийн хууль ”Их засаг”-ийг бүтээсэн явдал болой.

	Энэхүү ”Их засаг” хэмээгдэгч нь Чингис хааны Монгол их гүрний "Үндсэн хууль” нь ажээ. Эртний монголын олон аймаг ханлигуудын хэв хуулинаа тулгуурлан, шинээр тогтоон хэвшүүлсэн төрийн захирлага, цэрэг иргэн, эрүү шүүлт, арилжаа худалдаа, хэв заншил, гадаад лугаа харилцах ёс тэргүүтнийг иж бүрнээр багтаасан төрийн цааз-хууль эрхэмжийн энэ бичиг нь анхлан Чингис эзний зарлиг, засаг, билиг сургаалаас бүрдэл болоод хожим бүрнээр эс хадгалагдан, хэсэг бусгаар судар түүхнээ дуртгагдан, амаар хэлэлцэгдэн үлдэж цагийг эзлэн дурсагдсаар иржээ.

	Монголын эзэнт улсын засаг төрийн байгуулалтад бий болсон нэгэн шинэ зүйл нь улсын заргачийн тушаал бөгөөд шүүхийн бүх хэргийг тэрхүү заргачийн хяналтаар гүйцэтгэх болжээ. Монгол улсын анхдугаар заргач нь тэр цагийн Монголын төрийн нэрт зүтгэлтэн өрлөг Шихихутуг байлаа. Чингис хаан түүнд улсын доторх шүүн таслах бүхий л хэргийг захируулж, шүүн тасалсан хэргээ "цагаан цаасанд хөх бэхээр бичиж” тэмдэглэн үлдээж байхыг зарлиглан тушааж, үеийн үед мөрдүүлснээр сайх ”Их засаг” хууль бүтсэн ажээ.

	Чингэснээр "Их засаг” нь шинээр тогтсон Монгол гүрний эзэн харьяатын ёст төрийн гол хууль болж Монгол туургатны дотоодод дэлгэрээд улмаар Монгол гүрний харьяат газар орноо түгж нийтлэг засаг нь болсон байна. Тиймээс Монголын их улсын гадаад харилцааны гол хэл болох монгол, сарицин (араб, перс), латин, хятад хэлээр бүхий сурвалж бичигт тусгагдан, монголоор зорчсон олон газрын элчдийн аян замын тэмдэглэлд бичигдэн уламжлагджээ.

	Эл хууль зүйлийн бичгийг дэлхий олон хэлний бичигт бараг адилаар: монголоор "йаса", "жаса", персээр - "йаса”, "йасаха”, " йасак”, оросоор "яса” хэмээн нэрлэгдсэн байдаг.

	"Их засаг" хуулийн тархан түгсэн хувилбарын анхны эх нь 1240 онд Монгол газар Хэрлэн мөрний Хөдөө аралд зохиогдсон алдарт "Монголын нууц товчоо” болох бөгөөд түүнд тулгуурлан хожим (1634 онд) гүүш Лувсанданзаны зохиосон "Алтан товч” хэмээх түүхнээ дурдагдсан эртний хууль цаазын зүйлс болно.

	Түүнчлэн Монголын эзэнт гүрний үед перс хэлээр бичигдсэн түүхийн их бичиг хийгээд Юань улсын түүх, хууль зүйлийн бичгүүдэд сайх ”Их засаг”-ын зүйл анги багтаж орсон байна.

	Монголын их хааны төрийн том түшмэлийн хөвүүн перс түүхчин, төрийн зүтгэлтэн Дладин Атамэлик ибн Мохамед Жувейни (1226 -1283) Мөнх хааны үед 1252 - 1253 онд Хар хорум хотод байхдаа туурвиж 1260 онд дуусгасан "Дэлхийг байлдан дагуулагчийн түүх” хэмээх зохиол хийгээд Монголын хаант улсын их ноён алдарт эрдэмтэн Рашид ад-Дин эрхлэн монгол түүхч Болод Чинсан нарын оролцолтойгоор Өлзийт хааны үед 1301 -1311 онд бүтээсэн Түүхийн чуулган судрын чуулган зэрэг зохиолуудад сайх "Их засаг" бас дурдагджээ. Эдгээрээс гадна Миафийн (Египетийн) түүхч Макриз (1364 -1442) Багдад хотын номын санд хадгалагдаж байсан ”Их засаг"-ийн эхийг олж үзсэн Абу Касим гэдэг хүнээс олж сонсон зүйлээ ном бичиг болгосон нь өрнө дахинд орчуулагдан тархжээ.

	Чингээд Рашид ад-Дин болон Макризын зохиолоос орос эрдэмтэн И. Н. Березин түүвэрлэн оросоор орчуулж XIX зууны дунд үед гаргасныг В. А. Рязанорский 1920 -1930 аад онд судлан удаа дараа орсноор нийтлүүлээд дараа нь англиар орчуулсан (1965 онд нийтлэгдсэн) байна.

	1938 онд Америкийн эрдэмтэн Г. Вернадский Макризын зохиолыг гол болгон бусад сурвалжтай жишин судалж уг хуулийн нэхэн сэргээсэн эхийг Азийн судлалын Харвардын сэтгүүлд нийтлүүлжээ. Чингэхдээ Вернадский "Их засаг”-ийг зүйл хуваан ангилж : - олон улсын харилцааны эрх, иргэний эрх эрүүгийн эрх, шүүгчийн тухай, хууль цаазын албадлагын зүйл гэсэн хэдэн анги болгосны дээр иргэний эрхийн зүйлийг дотор нь:

	Дээд засаг, улс үндэстэн, хил хязгаарын дүрэм, дархлах онцгой эрх, цэргийн дүрэм, ан авын ёс горим, засаг засаг захиргааны хууль, торгууль анзын тухай зэрэг зүйл болгон ангилж холбогдох зурвасыг тайлбарлан оруулсан байна.

	Ийнхүү Г. Вернадский, В. А. Рязановский нарын орос, англи хөрвүүлгүүд нь өрнө дахинд үлэмж тархан нийтийн хүртээл болжээ.

	Түүнээс гадна 1246 онд Монголын их хаан Гүюгийг хаан ор суух үед Хархорумд ирсэн Ромын пап лам IV Иннокентийн элч Плано Карпини 1182 - 1252)-ийн латин хэлээр бичсэн "Монголын түүх" хэмээх зохиол, 1254 их хаан Мөнхийн үед Монголд ирсэн Францын ван IX Людовикийн элч Гильом Рубрук 1255 онд бичиж үлдээсэн "Дорно зүгийн орнуудад жуулчилсан нь", 1271 -1295 онд Хубилай сэцэн хааны үед Монголд 17 жил болсон Италийн Венец хотын худалдаачин Марко Поло 1254 • 1324) 1298 онд бичсэн "Аяны тэмдэглэл" зэрэгт XIII зууны үеийн Монголын "Их засаг" хуулийн заалт зүйлс тодорхой тэмдэглэгдсэн байдаг.

	Мөн их хаан Өгөөдэйн үед Монголд ирсэн Хятадын өмнөд Сүн улсын элчид -1223 онд ирсэн Пэн Да Яа, 1235 -1236 онд ирсэн Сюй Тин нарын 1237 онд бичсэн тэмдэглэлд монголчуудын баримталдаг хууль ёсны тухай өгүүлжээ.

	Монголын их гүрний хууль эрхэмжийн бичгийг Чингисийн дараах хаад улируулан хэрэглэхийн хамт цагийн байдалд зохицуулан дэлгэрүүлэн шинэчилж журамласан байна. Үүний жишээ нь Өгөөдэй, Мөнх, Хубилай зэрэг их хаадын үед гарсан хуулиуд болно.

	Тэдгээрээс нэрлэдэгтэй нь Хубилай хаан 1260 онд Юань улсыг байгуулсны дараа 1264 онд Дотоод бичгийн Яамны зүүн гарын Чинсан Елюй Чусай ийн боловсруулсан "Гучин долоон зүйл хууль”, 1273 онд тэргүүн сайд Антүн, Баян нараар нягтлуулан зохиолгосон "Шинэ журам", 1291 онд Дотоод бичгийн яамны баруун гарын чинсан Хе - жүн - зү - гийн боловсруулсан албан тогтоол, ардыг засах, хулгайг сэргийлэх эд хөрөнгө эзэмших зэрэг олон хэргийн эмхэтгэл дэвтэр "Жи Юанийн шинэ дүрэм", 1297 онд найруулан тогтоосон "Дай Юань улсын Богд засгийн төр улсын цаазын бичиг” зэрэг болно. Эдгээр хуулийн бичигт мөнөөхөн Их засгийн заалт бас уламжлагдан хирээр тусгагдсан юм. Гэхдээ эдгээр хууль нь Монгол гүрний харьяанд багтсан дорно зүгийн суурин тариачин иргэнийг засахад чиглэгдсэн боловч ер Гүр улсын бүх иргэн, түүний дотор язгуурын монгол хүнийг захиран засах хууль цаазын эртний уламжлалыг эрх биш хадгалсан ажээ.

	Ийм дээрээс хожмын монгол хууль, цаазын бичгүүдэд мөн л Их засгийн заалттай төгслөг, монголын нүүдэлчин малчин иргэний аж байдалд зохицсон эрхийн үзэл баримтлал бат шингэжээ.

	Тухайлбал : 1640 оны "Монгол - Ойрадын Их цааз”, 1603 - 1939 онд зохиогдсон "Халхын зургаан хошууны цааз", 1709 - 1770 онд боловсруулсан "Халх журам" зэрэг монгол газрын уугуул аж төрөх ёсонд ихэд нийцсэн жинхэнэ монгол хуулиуд нь дээр дурдсанчлан өнө эртний ”Их засаг" хуулийн үзэл санааг агуулсаар ирсэн хууль эрхэмжийн залгамж бичиг болно.

	”Их засаг” -ийн талаар эрдэмтдийн монголоор бичсэн хууль цаазын түүхийн судалгааны бичиг зохиол: Л. Дэндэвийн "Монголын эрт эдүгээгийн хууль цаазын түүхийн сэдэв дэвтэр”(1936), Х. Пэрлээгийн "Нууц товчоонд үлдсэн хууль цаазын зарим зүйл”(1962), Жалан-Аажав "Халх журам бол Монголын хууль цаазын эртний дурсгалт бичиг” (1958), Пин Ши Шиян " Монгол үндэстний газар орны хууль цаазын түүхийн тойм"(1981), Ли Зе Фен "Чингис хааны шинэ шастир"

	 (1970) зэрэг хятад номыг ашиглан монгол сурвалжтай харшуулан судалсан, "Чигэ Оюуны" Чингис хааны их засгийн тухай туршин өгүүлэх нь"(1988), Д. Дашцэдэнгийн "Нууц товчооны хууль цаазын зарим зүйл"(1990), Төмөрболдын "Чингис хааны Их засаг дахь хууль цаазын үзэл санааг мөчидхөн өгүүлэх нь" ( 1992) зэрэг өгүүллүүд болон Б. Я. Владимирцовын "Монголын нийгмийн байгуулал, Монголын нүүдлийн феодализм" (1934), Сайшаалын "Чингис хааны товчоон"(1982), Ш. Нацагдоржийн "Чингис хааны цадиг" (1991) зэрэг эрдэм шинжилгээний үнэ цэнэтэй бүтээлүүд гарсныг онцлон дурдалтай.

	Энэ хэр Чингис хааны "Их засаг"-ийн талаар гарсан ном зохиолыг олдсоны хэрээр шүүрдэн үзээд, Рязановский, Вернадский нарын орос, англи хөрвүүлэг хийгээд Х. Пэрлээ, Чигэ Оюун нарын монгол хэлээр түүвэрлэсэн зурвасуудыг үндэс болгон, Монголын нууц товчоо (Ц. Дамдинсүрэнгийн орчуулга)-тай харьцуулан нягтлаад энэхүү хялбаршуулсан хувилбар эхийг өргөн олноо толилуулсан нь энэ билээ.

	Ер Богд Чингис хааны "Их засаг" бол хэзээний Монголын хэвшил (уламжлагдан хэвшсэн) хууль мөний тул хэн ч үүнийг бүү осолдогтун, үл мартагтун» үеийн үед сахитугай.

	 

	Билгийн улирлын арван долоодугаар жарны Усан Бич жилийн өвлийн дунд сарын шинийн есний өлзий сайн өдөр.

	 


1992 оны хэвлэлийн Хэвлэн нийтлэлийн мэдээлэл:

	БОГД ЧИНГИС ХААНЫ ИХ ЗАСАГ ХУУЛЬ

	 

	Хэвлэлд бэлтгэсэн Х. Нямбуу

	 

	Эрхэлсэн А. Гүррагчаа, Д. Баянжаргал

	Зураач Ц. Нацагдорж

	Хэвлэгч Б. Оюунгэрэл Г. Ихбаяр. Ц. Балжинням

	 

	“ГЭГЭЭ” ХК-ийн Автай сайн хааны Их өргөөний барханд дармалдав. 

	 

	Улаанбаатар 1992 он

	 


cover.jpeg





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





